
827 hitz

Eta gizakia kobazulotik irten zen... 

Neolitoari buruzko 'Nomada izatetik sedentario izatera' erakusketa paratu dute Donostian, Saguesko zelaigunean. 

AINARA ARRATIBEL 

Donostia 

Duela 13.000 urte gizakia kobazuloetan bizi zen. Ehizara joateko baino ez ziren ateratzen leize-zulotik. Nomadak ziren. Baina garai hartan inoizko aldaketa esanguratsuenetakoa bizi izan zuten. Ehiztari izateari utzi, eta nekazaritzaren eta abeltzaintzaren bidez lortutakoarekin elikatzen hasi ziren. Horri esker, sedentario izateko aukera zuten. Ez ziren hara eta hona ibili behar jatekoa bilatzeko. Halaxe hasi zen historiaurreko azken aroa: Neolitoa. Besteak beste, zeramika eta idazketa ezagutu zituen gizakiak garai hartan. Aldaketaz betetako zortzi mende izan ziren. Sasoi hartako gertaera azpimarragarrienak biltzen dira Donostiako Sagues zelaigunean ikusgai dagoen Nomada izatetik sedentario izatera erakusketan. 

La Caixa fundazioak antolatu du erakusketa. Duela bizpahiru urte La Caixa fundazioak berak Donostiara ekarri zuen De mono a hombre erakusketaren jarraipena da egunotan Donostian ikus daitekeena. Paleolito garaia aztertzen zen erakusketa hartan. Arrakasta handia izan zuen, eta, Jesus Orcajo gidariaren arabera, horregatik itzuli dira Donostiara. Otsailaren 1ean ireki zuten, eta martxoaren 22 arte egongo da. 

Aurrekoaren jarraipena izanik, Paleolitoaren eta Neolitoaren arteko garaitik abiatzen da erakusketa: Mesolitotik, hain zuzen. Bi mende iraun zuen aro horrek. Gizakiak kobazuloetan bizi ziren oraindik ere, eta batetik bestera zebiltzan animaliak ehizatzen. Horren adibide da erakusketan ikus daitekeen Israelgo Karmel mendiko Al Uad aztarnategiaren erreplika. Irudian gizon bat eta txakur bat ageri dira kobazulo batean. Txakurra izan zen, hain zuzen ere, gizonak etxekotu zuen lehen animalia. 

Baina kobazuloak utzi, eta gizakia sedentario bihurtu zen: «Eboluzioaren ondorioa izango da hori, eta sekulako aldaketak ekarriko ditu gizakiaren bizimoduan». Orduan hasi zen lehen etxeak egiten: biribil formako txabolak. Buztinezko adreiluak eta zuhaitzetako adarrak erabiltzen zituzten horiek eraikitzeko. Ahalik eta sendoenak izateko, erdi lurperatu egiten zituzten. Palestinako Jeriko herrian egin ziren lehen egonlekuak, Jordan ibarretik gertu. Halako bizitoki baten irudia ere paratu dute. Berrehundik gora etxe zeuden han, eta 2.000 lagun inguru bizi ziren. Txabola guztiak bost hektareako eremu batean zeuden. Inguru haietan beste halako herrixka mordoa egin ziren, batik bat Sirian eta Palestinan. Izan ere, Ekialde Hurbileko klima gozo eta lehorra oso aproposa zen horretarako 

Nekazaritzari esker gertatu zen aldaketa hori guztia: «Horri esker, ez zuten batetik bestera ibili behar jatekoa lortzeko. Kontuan izan behar da, gainera, ehiza zorte kontua zela askotan. Sarritan ezer gabe itzultzen ziren etxera». Orduan hasi ziren lurrak lantzen. Hasieran laboreak lantzen zituzten, eta ondoren lekaleak, fruituak eta barazkiak. 

Handik gutxira abeltzaintza ezagutu zuten. Txakurra izan zen etxekotu zuten lehen animalia. Gainontzekoak basatiak ziren, beraz, ez zen lan erraza izan haiek heztea. Lan handia egin zuten horretan: «Aldez aurretik ehiztariak izan zirenez, ondo ezagutzen zituzten animalien bizilekuak». 

Behia, ardia, ahuntza, txerria eta zaldia izan ziren etxekotu zituzten lehenbiziko abereak. Irakeko ipar-ekialdeko Jarmoko aztarnategiaren erreplika batekin ilustratzen dute erakusketan abeltzaintzaren ezagutza. Animalien etxekotzea ez ezik, etxebizitzen egitura berria ikusten da han. Aurrekoak baino askoz sendoagoak ziren, zurez, harriz eta buztinez eginak baitzeuden. Gainera, lauki forma zuten. Etxebizitza ulertzeko modua aldatuz joan zen. Ordurako ez zen lo egiteko eta gauzak pilatzeko leku bat soilik, baizik bizitzeko toki bat ere bai. 

Nekazaritza teknikak ere hobetu egin ziren, eta bestelako landareak landatu zituzten: lihoa, adibidez. «Askoz zainketa eta ureztatze bereziagoa eskatzen du horrek». 

ZERAMIKAREN GARRANTZIA. Berrikuntzak gertatu ahala, bestelako erronka batzuk sortu zitzaizkien orduko gizakiei: nola eta non gorde nekazaritzatik eta abeltzaintzatik lortutako soberakinak? 

Ez zen kontu erraza, zituzten ontziak oso txikiak eta arinak baitziren. Hala, Neolito erdialdean zeramika sortu zen. «Aldi hartako asmakuntza garrantzitsuenetakoa izan zen, nahastutako lehengaiak erabili zituztelako lehen aldiz». Zeramikak izan zuen garrantziagatik, Neolito izena jarri zioten historiaurreko azken aldiari. Harri berria esan nahi du neolito hitzak. 

Orduko zeramikak, halere, ez zuen zerikusirik gaur egungoarekin. Eskuz egiten zuten, moldeen bitartez. Beraz ez ziren behar bezala erretzen. Hasiera batean, gainera, aurretik erabiltzen zituzten teknikekin nahasten zen zeramika. 

Teknika hobetu ahala, zeramikak apaintzen hasi ziren. Artelan modukoak ziren. Haien sinesmen eta ohiturekin zerikusia zuten irudiak margotzen zituzten. «Arkeologoentzat oso elementu garrantzitsuak dira garai hura ezagutzeko». 

Neolitoko azken garaian lehen ahaleginak egin zituzten metala galdatzen. Horregatik, Kalkolito izena jarri zioten. Metal Aroko lehen garaitzat daukate askok. Dena den, ez zen hura izan orduko aurkikuntza edo berrikuntza nagusia, baizik eta zibilizazioen sorrera eta idazkuntza. Hiriak sortu ziren: «Horrek sekulako aldaketa ekarri zuen, botereak ezarritako egituretara ohitzea ez baitzen erraza izan». Horri lotuta, merkataritzan oinarritutako ekonomia sistema garatu zen. Lehen trukeak egin zituzten. 

Gainera, idatzitako lehen oholtxoak agertu ziren Irakeko, Uruk hirian. Idazkera hura piktorikoa zen, hau da, marrazki edo sinboloekin egindakoak. Hasieran idazten zituzten idazkiak oso sinpleak ziren, eta merkataritzari lotuta zeuden. Horiei esker, egindako salerosketa guztien inguruko xehetasunak gordetzeko aukera zuten nekazariek eta abeltzainek. Ganadu, ale eta uzta ziren gehien agertzen ziren hitzak. Beranduago hasi ziren literatura idazten. 

Historiaurrearen amaiera eta Metal Aroaren hasiera ekarri zuen idazketak. Hura izan zen gaur egungo historiaren lehen aldia. 

Fitxa 

Zer: Neolitoa, nomada izatetik sedentarioa izatera. 

Non: Donostian, Saguesko zelaigunean. 

Ordutegia: Asteartetik larunbatera 12:30-14:00 eta 18:00-21:00. Larunbat eta igandeetan 11:00-14:00 eta 17:00- 21:00. Astelehenetan itxita. 

Sarrera: Doan. 

Noiz arte: Martxoaren 22 arte. 

Bisita gidatuak: Deitu 943 48 15 80 telefonora. 

Antolatzailea: La Caixa fundazioa. 
